
Na osnovu člana 10. Zakona o putnim ispravama Bosne i Hercegovine ("Službeni glasnik BiH", broj 4/97, 
1/99, 9/99, 27/00, 32/00, 19/01, 47/04, 53/07, 15/08, 33/08 i 39/08), Ministarstvo civilnih poslova Bosne i 
Hercegovine donosi   

PRAVILNIK   

O IZGLEDU ZAJEDNIČKOG PASOŠA BOSNE I HERCEGOVINE   

Član 1. 
(Predmet)   

Ovim pravilnikom propisuje se bliži izgled zajedničkog pasoša Bosne i Hercegovine (u daljnjem tekstu: 
zajednički pasoš).   

Član 2. 
(Veličina obrazca zajedničkog pasoša)   

Obrazac zajedničkog pasoša veličine je 21 x 29 centimetara i sadrži 12 stranica numerisanih rednim 
brojem.   

Član 3. 
(Oblik zajedničkog pasoša)   

Zajednički pasoš ima slijedeći oblik:   

a)    Korice su tamno plave boje;   

b)    Prednja strana korica sadrži, sljedećim redom:   

1)    Riječi "Bosna i Hercegovina",   

2)    Grb Bosne i Hercegovine,   

3)    Riječi:"zajednički pasoš",   

c)    Tekst pod tačkom b) alineja 1) i 3) i grb Bosne i Hercegovine štampat će se zlatnom bojom na 
bosanskom, hrvatskom i engleskom jeziku, latiničnim pismom i srpskom jeziku, ćiriličnim pismom,   

d)    Visina slova pod tačkom b) alineja 1) i 3) iznosi 6 mm,   

e)    Tekst na prvoj stranici zajedničkog pasoša bit će isti kao tekst na prednjoj korici, a štampan je crnom 
bojom,   

f)    Ispod teksta iz tačke b) na prvoj stranici upisan je serijski broj pasoša.   

Član 4. 
(Sadržaj zajedničkog pasoša)   

(1)    Svaki korisnik zajedničkog pasoša mora ispunjavati uslove za dobivanje pasoša.   

(2)    U zajedničkom pasošu upisuju se podaci za svakog korisnika zajedničkog pasoša: ime i prezime, dan, 
mjesec i godina rođenja, mjesto i općina rođenja i prebivalište sa adresom.   



(3)    U zajedničkom pasošu naljepljuje se fotografija za svakog korisnika pasoša.   

(4)    Podaci iz stava 2. ovog člana upisuju se pisaćom mašinom.   

Član 5. 
(Obrazac zajedničkg pasoša)   

Obrazac zajedničkog pasoša odštampan je u prilogu ovog pravilnika i čini njegov sastavni dio.   

Član 6. 
(Evidencija i registri)   

(1)    Nadležni organi vode evidenciju o zajedničkim pasošima koja se sastoji od: registra zahtjeva za 
izdavanje, registra odbijenih zahtjeva za izdavanje, registra oduzetih putnih isprava i kartoteke.   

(2)    Registar zahtjeva za izdavanje zajedničkog pasoša sadrži rubrike u koje se upisuje: redni broj, datum 
podnošenja zahtjeva, ime i prezime podnosioca zahtjeva, prebivalište i adresa podnosioca zahtjeva, naziv 
zemlje u koju se namjerava putovati i primjedbe.   

(3)    Registar odbijenih zahtjeva za izdavanje zajedničkog pasoša, odnosno oduzetih zajedničkih pasoša 
sadrži rubrike u koje se upisuje: redni broj, prezime i ime osobe čiji je zahtjev odbijen, odnosno pasoš 
oduzet, prebivalište i adresa stana osobe čiji je zahtjev odbijen, odnosno pasoš oduzet, zakonski osnov po 
kom je zahtjev odbijen, odnosno pasoš oduzet, datum podnošenja i ishod žalbe protiv rješenja o odbijanju 
zahtjeva, odnosno rješenja o oduzimanju pasoša, datum podnošenja tužbe i ishod postupka po tužbi protiv 
konačnog rješenja o oduzimanju zajedničkog pasoša.   

(4)    Kartoteka se sastoji od zahtjeva za izdavanje koji se u kartoteci ulažu po abecednom ili azbučnom 
redu.   

Član 7. 
(Stavljanje ranijeg propisa van snage)   

Danom stupanja na snagu ovog pravilnika prestaje da važi Pravilnik o izgledu zajedničkog pasoša Bosne i 
Hercegovine, objavljen u "Službenom glasniku BiH" broj 10/98.   

Član 8. 
(Stupanje na snagu)   

Ovaj pravilnik stupa na snagu osmog dana od dana objavljivanja u "Službenom glasniku BiH".   

